
Kumarabhujangaprayata Stotram

કુમારભુજઙ્ગપ્રયાતસ્તોત્રમ્

(શિવરહસ્યાન્તર્ગતે ઈશાખ્યે)

દેવા ઊચુઃ ।
મુખે વારણેન્દ્રં નખેચાર્ધચન્દ્રં
મુખે પૂર્ણચન્દ્રં કૃપાસાન્દ્રનેત્રમ્ ।
કૃતસ્તુત્યુપેન્દ્રં પદાબ્જાનનેન્દ્રં
ભજામોઽસ્તતન્દ્રં કથઙ્કારમેતમ્॥ ૩૦॥
નમામોઽભ્રગઙ્ગાતરઙ્ગાઙ્ગસઙ્ગં   
સશ‍ૃઙ્ગારમોઙ્કારપાથોજભૃઙ્ગમ્   ।
શિવોત્સઙ્ગસઙ્ગં   શિવસ્યાન્તરઙ્ગં
કિરાતીગણોલ્લાસિવલ્લીભુજઙ્ગમ્ ॥ ૩૧॥
કરે શક્તિમન્તં હરે ભક્તિમન્તં
શરે જન્મવન્તં હરિત્પાવનં તં
ઉદારેઽવનન્તં સદારં વસન્તં
સદોઙ્કારમન્તર્ભજામો ગુહં તમ્॥ ૩૨॥
શરચ્ચન્દ્રષટ્કસ્ફુરદ્વક્ત્રબિમ્બં
પ્રબાલપ્રવાલપ્રભામણ્ડલસ્થમ્ ।
રુચા ધૂતમિત્રં કૃપાશીતનેત્રં
ભજામઃ સદા દેવસેનાકલત્રમ્॥ ૩૩॥
વિધે સ્વાગતં કિં  હરે મઙ્ગલં  કિં
સખેદાનુષઙ્ગં  કુતો દૃશ્યતેઽઙ્ગમ્  ।
ક્વ વૈરી સમાનીયતાં મે શતાઙ્ગમ્  ।
ક્રુધૈવં વદન્તં ભજામો ગુહં તમ્॥ ૩૪॥
ક્વ શૂરઃ ક્વ વા તારકઃ સિહ્મવક્ત્રઃ

ક્વ વેત્યટ્ટહાસપ્રભિન્નાણ્ડભિત્તિ ।
હઠાન્નીલકણ્ઠેન્દ્રકણ્ઠાધિરૂઢં
ભજામો મુદા રક્ષિતારં કુમારમ્॥ ૩૫॥
ભવદ્ગર્ભદાસર્ભકાન્ દીનબન્ધો
હ્યવ પ્રેમયુક્તાન્ હિનઃ ક્ષિપ્રમંહઃ । (?)

ન ચેત્તેઽપકીર્તિઃ   અતઃ સ્વામિનં સ્વં
ભજામો ધુનીમો ભવામોઽદ્ય ભક્તાઃ॥ ૩૬॥
દ્વિષડ્બાહુદણ્ડં  દ્વિષટ્ચારુગણ્ડં
દ્વિષટ્કર્ણષણ્ડં ત્રિષણ્ણેત્રતુણ્ડમ્ ।
હતક્રૌઞ્ચગોત્રં ધૃતબ્રહ્મસૂત્રં
ભવપ્રીતિપાત્રં ભજામઃ સુગાત્રમ્॥ ૩૭॥
પ્રસીદ પ્રસીદ પ્રભો તારકારે
પ્રસીદ પ્રસીદ ભવામો નિરીહાઃ ।
પ્રપન્ના વિપન્નાઃ પુરા તાર ખિન્નાઃ
ભવામોઽદ્ય ભિન્નાસ્ત્વયા દુઃખનુન્નાઃ॥ ૩૮॥
કિમર્થં સુરાર્થં કૃતા નાનુકમ્પા
નિલિમ્પાઃ પુરા તારદુઃખાભિકમ્પાઃ ।
ભવત્પાદમોદ પ્રભાવાદ્ધિ સૌધે
વસામો વિશામઃ પ્રમોદોરુસિન્ધુમ્॥ ૩૯॥
ઉરોન્યસ્તહારં શિરોન્યસ્તહીરં
દયાસિન્ધુપૂરં શિવજ્ઞાનસારમ્ ।
પરાભૂતતારં ભવામ્ભોધિપારં
સુરા જાલસૌરં ભજામઃ કુમારમ્॥ ૪૦॥
ગુરૂણાં ગુરું દેવસેનાસમેતં
પરેષાં પરં કેકિયાનેન યાન્તમ્ ।
કટાક્ષાર્ધપાતં કુરુષ્વાદ્ય ભદ્રં
ઓઙ્કારમુદ્રં ભજામોઽસ્તનિદ્રમ્॥ ૪૧॥
શતાઙ્ગં  વિહઙ્ગં  કૃતારાતિભઙ્ગં
સુધીચિત્રરઙ્ગં  મહાપાપભઙ્ગમ્  ।
કુજે પ્રેમભાજં ભુજે સર્પરાજં

સમાજાધિપં ત્વાં ભજામો નતાજમ્॥ ૪૨॥
નમસ્તે નમસ્તે શિવપ્રેમમૂર્તે
નમસ્તે નમસ્તે ત્રયીગીતકીર્તે ।
નમસ્તે નમસ્તે હૃતત્રૈદશાર્તે
નમસ્તે નમસ્તે સુરાભીષ્ટપૂર્તે॥ ૪૩॥
સુરાણાં પુરસ્તાદ્યદિ ત્વત્પદાબ્જં
સમસ્તાપદસ્તા નિરસ્તા ભવેયુઃ ।
કરસ્થા વિમુક્તિર્હૃદિસ્થા  સુભક્તિઃ
શિવસ્થેશભક્તિર્ભવેત્સત્યમેતત્॥ ૪૪॥
ક્વચિદ્ભૂતસઙ્ગં  ક્વચિત્પ્રેતસઙ્ગં
ક્વચિદ્વ્યાધિસઙ્ગં  ક્વચિદ્ધાતુસઙ્ગમ્  ।
ક્વચિત્ક્ષુદ્ર પુઙ્ખાનુપુઙ્ખપ્રસઙ્ગં  
સમુચ્ચાટયન્તં ભજામો ગુહં તમ્॥ ૪૫॥
ભવાનેવ પાતા ભવાનેવ નેતા
ભવાનેવ દાતા ભવાન્ દુઃખહર્તા ।
ઇતિ ત્વત્કટાક્ષં પ્રતીક્ષ્યાઽઽવસામ
સહસ્વાપરાધં કૃપાપારસિન્ધો॥ ૪૬॥
ન મન્યામહે ત્વત્પદાબ્જાત્સુધન્યં
નચાન્યં ભજામો ન ચાન્યં નમામઃ ।
ત્વયા પાલનીયા વયં પાલકત્વં
સમસ્તં સુરાણાં તવાસ્તે વ હસ્તે॥ ૪૭॥
ત્વમેવાસ્ય કર્તા ત્વમેવાસ્ય ધર્તા
ત્વમેવાસ્ય ભર્તા ત્વદન્યં ન યામઃ ।
ભવામ્ભોધિમગ્ના દયામ્ભોનિધે નઃ
સમુદ્ધર્તુમર્હસ્યતોઽપ્યર્હણીયઃ॥ ૪૮॥
બલારે કિરીટં ગૃહાણાચ્યુતેમં
ગૃહાણાતપત્રં વિધે હારજલમ્ ।
ઇતિ પ્રૌઢવાચં વદન્તં નિવેશં
જનન્યા વિશન્તં ભજામોઽનુયામઃ॥ ૪૯॥

ભવત્પાદતોઽન્યન્નહિ પ્રાર્થયામઃ
ભવે ભક્તિતોઽન્યત્ ક્વચિન્નાર્થયામઃ ।
ત્વયા શિક્ષણીયા ઉતારક્ષણીયા
ત્વયોપેક્ષણીયા ન વા મોક્ષણીયા॥ ૫૦॥
પિતા ત્વં ગુરુસ્ત્વં ચ માતા ચ નિત્યં
ક્ષુધાર્તા ભવર્તિપ્રપન્નાઃ   સ્મ દીનાઃ ।
કટાક્ષાવલોકેઽપ્યુપેક્ષા યદિસ્યા-
દ્ગતિઃ કા સુરાણાં વિભો ભૂસુરાણામ્॥ ૫૧॥
(ફલમ્)

ભુજઙ્ગં  પઠન્ યઃ કુમારસ્ય નિત્યં-
સ ભુક્તઃ સમુક્તઃ સ વૈ મુક્તિયુક્તઃ ।
સુપુત્રૈઃ કલત્રૈશ્ચ મિત્રૈશ્ચ યુક્તો
લભેત શ્રિયં ચારુ ભાગ્યૈર્વરૈશ્ચ॥ ૫૨॥
॥ ઇતિ શિવરહસ્યાન્તર્ગતે દેવૈઃ કૃતં કુમારભુજઙ્ગપ્રયાતસ્તોત્રં  સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । અધ્યાયઃ ૨૩ (ભુજઙ્ગકથનમ્ ) શિવસમાગમઃ । ૩૦-૫૨॥

- .. shrIshivarahasyam . IshAkhyaH dvAdashamAMshaH . adhyAyaH 23

(bhujangakathanam) shivasamAgamaH . 30-52 ..

Notes:

Kumāra/Skanda કુમાર/સ્કન્દ is eulogized by the Deva-s દેવાઃ as He won the battle against

Tārakāsura તારકાસુર that resulted in his annihilation, thus getting them liberated from the

perpetual atrocities being committed by him.

The Stotram સ્તોત્રમ્ is composed in Bhujaṅgaprayāta Candaḥ ભુજઙ્ગપ્રયાત  છન્દઃ.

